Thema: Nadolig
Mae croeso i chi addasu’r gwasanaeth ar gyfer eich ardal/plant, dim ond i chi gadw at y  brif neges, sef dathlu geni Iesu. 
Adnoddau: 7 cerdyn maint A3 neu A4, gyda’r llythrennau N, A, D, O, L, I, G yn glir i’w gweld. Gallwch addurno’r cardiau gyda thinsel. Dylai un ochr i’r cardiau fod yn llun Nadoligaidd e.e. clychau, celyn, seren, coron....... Os dych chi’n gallu defnyddio projector a Ppt. yna rhowch y llythrennau ar y sgrin yn lle defnyddio cardiau.
Gallwch osod y plant sy’n gafael yn y llythrennau i eistedd mewn rhes yn wynebu’r gynulleidfa – ni fydd y gynulleidfa’n gweld y llythrennau ar y cychwyn. 
Caneuon/Emynau: Dewiswch rhai bywiog Nadoligaidd.

· Rydyn ni i gyd yn anelu am Ragfyr 25ain erbyn hyn. Mae’r Nadolig yn agosáu ac mae’r cyffro i’w deimlo ym mhobman. Mae carolau i’w clywed ar y radio ac mae’r strydoedd yn cael eu goleuo gan oleuadau lliwgar.
· Yng nghanol y Gaeaf, pan mae’r diwrnodiau’n fyr ac yn dywyll mae’n beth braf cael cyfnod o ddathlu. Cyfnod sy’n pwysleisio gobaith a heddwch. 

· Mae’r drysau bach ar y calendr Adfent wedi cael eu hagor drwy’r mis. Ac os oedd ’na siocled tu ôl i’r drysau maen nhw wedi hen ddiflannu! Efallai eich bod chi hyd yn oed wedi dechrau agor eich anrhegion - wrth dynnu’r papur yn slei o ryw gornel i gael gweld be sy tu mewn.
· Ydy, mae’r Nadolig yn amser o gyffro. Beth am feddwl mwy am y Nadolig – nid ein Nadolig ni yng Nghymru 20?? ond y Nadolig cyntaf un, ym Methlehem, dros ddwy fil o flynyddoedd yn ôl.

N:  Nosweithiau oer fyddai’r bugeiliaid yn brofi, allan yn y caeau ym Mis Rhagfyr. Mae’r tymheredd yn gallu disgyn/cwympo i -6 ym Mis Rhagfyr yn ardal Bethlehem. Mi fyddai’r bugeiliaid allan yn y nos, yn gwarchod eu defaid ac yn trio cadw’n gynnes.
A:  Addewid a glywodd y bugeiliaid y noson honno tra roedden nhw allan yn gwylio eu praidd. Addewid rhyfeddol gan Dduw. Cyhoeddodd yr angylion, 

(Angel /Angylion) “Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd! 12 Dyma sut byddwch chi'n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid.”
D: Dathlu oedd ymateb y bugeiliaid. Roedden nhw wrth eu bodd.
(Bugail /Bugeiliaid) Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd.” 

16 Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn cafn bwydo anifeiliaid. 17 Ar ôl ei weld, dyma'r bugeiliaid yn mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma. 18 Roedd pawb glywodd am y peth yn rhyfeddu at yr hyn roedd y bugeiliaid yn ei ddweud. 20 Aeth y bugeiliaid yn ôl i'w gwaith gan ganmol a moli Duw am bopeth roedden nhw wedi ei weld a'i glywed. 
O: O oes i oes, byth er hynny mae pobl wedi dathlu’r Nadolig. Rydyn ni’n dal i ddathlu heddiw oherwydd bod baban mor arbennig wedi ei eni i’r byd. Mae cyffro a rhamant y noson honno yn cael ei gyhoeddi bob Nadolig ar hyd a lled ein gwlad.
L: Lamp i’n traed a golau i’n llwybr ydy geiriau’r Beibl i ni. Goleuni Duw yn ei fab a ddaeth i’r byd dros ddwy fil o flynyddoedd yn ôl ym Methlehem. Ar ôl iddo dyfu dwedodd Iesu, “Fi ydy golau'r byd. Bydd gan y rhai sy'n fy nilyn i olau i'w harwain nhw i fywyd, a fyddan nhw byth yn cerdded mewn tywyllwch.” (Ioan 8:12)
I.  Iesu Grist oedd y baban bach a gafodd ei lapio mewn cadachau. Ond roedd ganddo enw arall – Emaniwel, sef Duw gyda ni. Geni Iesu i’r byd ydy calon a chanol y Nadolig. Dyma’r diwrnod rydyn ni’n cofio Duw ei hun yn dod i’r byd mewn cnawd, ac yn byw gyda ni.
G. am y gwely gwair. Doedd gan Iesu ddim lle mewn palas nac hyd yn oed mewn llety. Daeth i’r byd yn dlawd ac fe’i rhoddwyd i orwedd mewn preseb gan Mair ei fam. Dewis rhyfeddol Duw oedd gyrru ei fab i rannu profiadau’r bobl fwyaf cyffredin. Gwyrth yn wir!
· Daeth y gwŷr doeth  o’r dwyrain i’w addoli am eu bod yn gwybod ei fod yn frenin, a bod seren newydd wedi ei gosod yn y nefoedd i’w harwain ato. 

· Digwyddodd pethau rhyfedd ym Methlehem dwy fil o flynyddoedd yn ôl. Ac eleni unwaith eto rydyn ni’n dathlu’r Nadolig (pawb sy’n gafael mewn llythyren i ddod at ei gilydd).

· Dathlwch y Nadolig eleni gyda brwdfrydedd!  Cofiwch mai Achubwr yr holl fyd yw Iesu, a’i fod yn frenin yn y nefoedd.

Gweddïwn: 
Ein Tad, diolch i ti am ein caru ni ac am anfon Iesu i’r byd. 
Diolch am y newyddion da o lawenydd mawr a ddaeth i’r holl fyd bod Achubwr wedi ei eni ym Methlehem. 
Cofiwn heddiw am yr angylion, am y bugeiliaid ac am y gwŷr doeth oedd yn dathlu geni baban bach tlawd. Roedden nhw’n dathlu am eu bod yn gwybod nad babi cyffredin mohono, ond dy blentyn Di, dy unig fab, wedi ei anfon i’r byd.
Diolch am y rhyddid sydd gennym i gyhoeddi’r neges o lawenydd i bawb yn ein gwlad. Helpa ni i ddeall a chofio realiti’r Nadolig cyntaf.
Helpa ni i ddeall gwir ystyr y Nadolig.

Amen.

